
43.

Ma a questo senso d’improvvisa gioia,

Provôu generalmente e non capio,

Profondamente s'è turbôu Maboia

Diao ne-i Antille venerôu per Dio,

Che allôa sospiando ô riciammò ä memoia

Un Oracolo antigo là sciortio,

Che ô l’annunziava in tutto l’emisfero

Nêuvo gren guai de Satana all’impero.



44.

Perchè vegnî doveiva in quella tæra

Un popolo famoso da l’Oriente

Industrioso ne-i arte e forte in guæra,

Ch’ô saiva diventôu grande e potente

Domando quanti popoli rinsæra

L’immensa Oceania e ô doppio Continente,

E a-i Dei da lô temûi façendo insulto

Introduê[sic] nêuve lezzi e nêuvo culto.



45.

E sciccome da-i Spiriti d’Abisso

De primmo rango e dominanti in quella

Meitæ do globo lê ô l’ea stæto misso

Pe veggiâ comme eterna sentinella,

Perchè ô regno d’Inferno compromisso

No foîse in parte coscì grande e bella,

A l’Altantico allôa senza ritardo

O rivolzeiva un sospettoso sguardo.



46.

E (oh vista per lê orrenda e sorprendente!)

A squaddra de Colombo ô l’osservava

Che a veie gonfie e dignitosamente

Derimpetto a-e Lucaie a s’avanzava,

Non de navi pe numero imponente,

Ma pe uña lûxe, che l’accompagnava,

Invixibile a tutti fêua che a lê,

Segno evidente, che a guiddava ô Çê.

